
RIANG RIA MERDEKA 

 

Lari dan berlari.. 

Kanak-kanak berlari mengejar rakan 

Riang bermain di senja hari 

Membawa senjata palsu melawan musuh 

Kononnya berperang menuntut merdeka 

Adakah mereka kenal erti merdeka? 

 

 

Mengibar bendera menjadi tugu negara 

Bangga berjaya mengalahkan musuh 

Mereka menjerit mentertawakan yang tewas 

Mentari melabuhkan tirainya 

 

Adik-adikku.. 

Mengertikah engkau maksud kemerdekaan? 

Di sebalik bermain perang menentang musuh 

Apakah engkau mengerti apa itu pengorbanan? 

Setelah puas ketawa, bersorak dan gembira.. 

 

Wahai adik-adikku.. 

Hayatilah erti kemerdekaan 

Ingatilah perwira-perwira negara menuntut kemerdekaan 

Kelak engkau akan faham 

Mengapa merdeka perlu dipertahankan 

Mengapa bendera dikibarkan 

Mengapa tugu negara dibina 

Mengapa Malaysia harus cemerlang, gemilang dan terbilang 

 

Kibarkanlah jalur gemilang 

Tabikla perwira-perwira negara 

Jadila rakyat yang mengerti apa itu kemerdekaan 

 

Adik-adikku.. 

Bergembirala 

Bersorakla 

Bila engkau tahu apa itu kemerdekaan 

Kerana engkau akan mengerti apa tanggungjawabmu. 

NEGARAKU BEBAS MERDEKA 

 

Kini.. 

tiada lagi tangisan insan terseksa 

terkapai-kapai lemas mencari daratan 

berkorban jiwa pertahan negara 

penjajah durjana merampas segala 

50 tahun dahulu.. 

 

stadium merdeka menjadi saksi 

negaraku merdeka 

rakyatku tidak lagi sengsara 

menangis gembira mendapat cahaya 

Merdeka.. 

 

tiada lagi penjajahan.. 

tiada lagi penderitaan.. 

tiada lagi jeritan penyiksaan.. 

tanah air ditadbir insan bijak bestari.. 

memimpin negara mengukir nama.. 

Kini.. 

 

50 tahun sudah merdeka.. 

negaraku cemerlang, gemilang dan terbilang 

burung berkicau bebas berterbangan 

menjadi tanda negaraku aman daman 

Maju berteknologi 

 

kearah mencapai wawasan 2020. 

kugenggam erat amanah pejuang tanah air 

pertahanlah kemerdekaan 

teruskanlah kemajuan disebalik tirai kemerdekaan 

sematkanlah semangat jiwa bangsa dilubuk hati 

semoga kekal selamanya 

 

merdeka tetap merdeka.. 

HUJAN MERDEKA 

 

Di langit Ogos 

awan gembira mengkhabarkan 

hujan merdeka turun lagi 

untuk kesekian kalinya 

membasahi bumi keramat ini 

dinginnya merangkul perasaan nusa 

syahdunya menyelimuti hati pembela 

damainya bertakhta di tiap jiwa anak-anak bangsa. 

 

Telah kutemui mutiara yang tersembunyi 

dalam denai-denai usia yang menjanjikan kebahagiaan 

kukecapi aroma pembangunan 

kukucupi wangian pembebasan 

dan telah kuwarnai kanvas jati diri 

mengikut lakaran budaya dan potret bangsaku. 

 

Hujan merdeka turun lagi 

titisnya menjelajahi hati srikandi 

pertiwi tersenyum menerimamu 

memeluk janji yang termetarai 

harapan yang terkota 

teguh mengepung cinta. 

 

Terima kasih, hujan merdeka 

walau langit Ogos berlalu 

titisnya membasahi sepanjang musim.  

"ZULKIFLI MOHD TOP" 

"Universiti Malaya" 

KETAATAN DALAM KEMERDEKAAN 

 

KETAATAN DAN KEBERANIAN 

Berjanjilah kami demi keberanian 

melalui suara-suara hijaz 

putaran kemerdekaan 

 

menyusur sungai-sungai mati 

kepada insan seikat masyarakat 

yang telah bebas. 

 

Dalam sejarah kepahitanmu 

terselit larian aku anak kecil 

dibentuk dalam kelas-kelas rendah 

hingga ke kamar dewasa 

jiwa ini digantung loceng mongel 

lalu direntap-rentap 

terbawa-bawa. 

 

Seperti selalu 

berlarilah kami dengan sebuah bendera kecil 

menyamai pemberian hadiah bapamu 

kami menyebut MERDEKA!!! 

MERDEKA!!! MERDEKA!!!! 

 

NAFISA 

Marang, Terengganu 

MENYAMBUT MERDEKA 

MENYAMBUT MERDEKA 

Sambutannya berulang lagi 

saban tahun ia kembali 

keranamu Malaysia aku di sini 

menabur bakti ibu pertiwi. 

 

Jalur gemilang berkibar megah 

sana sini mencipta indah 

namun segelintir tiada endah 

satukan hati bukannya mudah. 

 

Hanya Malaysia negara tercinta 

pejuang bersusah untuk merdeka 

jangan siakan apa yang ada 

sayangilah tumpah darah kita. 



 

 

 

 

 

POKOK BANGSA 

POKOK BANGSA ITU ADALAH KITA 

 

Anak merdeka alaf baru! 

antara bunga mimpi dan tragedi 

dalam membina generasi globalisasi 

bukanlah semudah mencipta 

cerita kosong di kedai kopi 

atau membiarkan bangsa kita dijajah lagi. 

 

Anak merdeka alaf baru! 

tanamlah, semailah, bajailah 

anak pribumi agar tumbuh menjulang tinggi 

demi generasi dan agama 

mentafsir wawasan membina jati diri 

meraih akar dalam tunjang diri 

menegak pepohon yang merendangkan 

dedaun semangat. 

 

Anak merdeka alaf baru 

siramkanlah falsafah minda 

jangan biarkan kering dan mati 

kerana pokok bangsa itu adalah serumpun 

kerana pokok bangsa itu 

adalah kita yang merdeka. 

 

AMYLIA HUSSAIN 

Jambatan Merdeka, Sg. Petani 

 

 


